
பாண்டிய நாட்டின் கடல் வாணிகம் செழிப்ப தற்குக் காரணமாய்ச் சிறப்புற்ற துறைமுகப் பட்டினம் ஒன்றில் பிறந்து வளர்ந்த ஒர் இளைஞன், தன் நாட்டுக் கடற்கரையை ஒட்டியிருந்த சிற்றுார்த் தலைவன் மகள் மீது காதல் கொண்டான்; மாந்தளிர் போலும் அவள் மேனி நலமும், நனிமிக நீண்ட அவள் தோள் நலமும், மலர்களால் நிறைந்து மாண்புறும் மலர்க்கொடி போல், உறுப்புக்கள் எல்லாம் உரிய அணிகள் அணிந்து விளங்கும் அவள் உருவ நலமும் கண்டு காதல் கொண்டான். அவளும் அவன்பால் காதல் கொண்டாள். ஆனால் காதல் கொண்டனளேனும், அவன்ை அதற்கு முன் அறியாள் ஆதலாலும், இன்று என் அழகு கண்டு காதல் கொள்ளும் இவன், நாளை என்னை மறந்துவிட்டால் என் பெண்மை என்னாம் என அஞ்சியதாலும், அவன் * , காதலை ஏற்றுக் கொள்ளச் சிறிதே தயங்கினாள். அவள் தயக்கத்தைக் கண்ட அவன், அவளை அணுகிப்,

